
PWYLLGOR TRWYDDEDU CANOLOG, 09.03.15 
 

 

Yn bresennol: Y Cynghorydd Eryl Jones-Williams (Cadeirydd) 

     

Y Cynghorwyr,  Annwen Hughes, Louise Hughes, Llywarch Bowen Jones,  W.Tudor 

Owen, Peter Read, Angela Russell, Ann Williams, Elfed W Williams 

 

Hefyd yn Bresennol: Siôn Huws (Uwch Gyfreithiwr), Sheryl Le Bon Jones (Rheolwr 

Gwarchod y Cyhoedd) a Lowri Haf Evans (Swyddog Cefnogi Aelodau a Chraffu) 

 

1. CROESO AC YMDDIHEURIADAU 

 

Croesawyd pawb i’r Pwyllgor gan y Cadeirydd, y Cynghorydd Eryl Jones 

Williams, Derbyniwyd ymddiheuriadau gan y Cynghorwyr Eddie Dogan a  

Dilwyn Lloyd.  

 

Talwyd teyrnged gan y Cynghorydd Eryl Jones-Williams i’r ddiweddar 

Gynghorydd Huw Edwards, cyn-gadeirydd y Cyngor, Is-gadeirydd ac aelod  

ffyddlon o’r Pwyllgorau a’r Is-bwyllgorau Trwyddedu. Cydymdeimlwyd â’i 

deulu yn eu profedigaeth. 

 

2. DATGAN BUDDIANT PERSONOL 
 

 Ni dderbyniwyd datganiad o fuddiant personol gan unrhyw aelod oedd yn 

bresennol. 

 

3. MATERION BRYS 

 

Amlygwyd pryder ynglŷn ag aelodaeth Cynghorydd, gyda buddiant 

personol, ar y Pwyllgorau Trwyddedu. Nodwyd bod y mater wedi cael ei 

amlygu mewn pwyllgorau blaenorol a mynegwyd  siom nad oedd unrhyw 

weithrediad wedi bod ar y mater yn y chwe mis diwethaf.  Ategwyd bod y 

pryder yma yn rhoi pwysau ychwanegol ar aelodau’r Pwyllgor.  

 

Mewn ymateb, nododd y Cadeirydd bod y mater wedi  ei drafod gydag 

Arweinydd y Blaid Annibynnol gan mai cyfrifoldebau'r pleidiau gwleidyddol 

yw penodi unigolyn ar bwyllgor - sedd i’r grŵp sydd yn cael ei gynnig.  

Yn ychwanegol, nodwyd bod angen adolygu presenoldeb aelodau mewn 

pwyllgorau. Rhaid sicrhau bod pob Cynghorydd yn derbyn bod cyfrifoldeb 

arnynt i fynychu’r pwyllgorau y maent yn aelodau ohonynt. 

 

PENDERFYNWYD AMLYGU’R PRYDERON UCHOD, DRWY’R CYFREITHIWR, I’R 

SWYDDOG MONITRO A PHENNAETH GWASANAETHAU DEMOCRATAIDD. 

 

4. COFNODION CYFARFOD DIWETHAF 

 

Llofnododd y Cadeirydd gofnodion cyfarfod o’r pwyllgor a gynhaliwyd ar yr 

8fed o Ragfyr  2015, fel rhai cywir 



5. COFNODION IS-BWYLLGORAU TRWYDDEDU CANOLOG  

 

  Cyflwynwyd, er gwybodaeth, gofnodion cyfarfodydd o’r Is-bwyllgor 

Trwyddedu Canolog a gynhaliwyd ar  08.12.2014  a  17.12.2014. 

 

6. ADDASU POLISI TRWYDDEDU Y CYNGOR 

 

Cyflwynwyd adroddiad gan y Pennaeth Gwasanaeth Rheoleiddio yn 

amlygu canllawiau diweddar gan yr  Ysgrifennydd Cartref ynglŷn â lefel 

dirprwyo mewn perthynas â rhai cyfrifoldebau trwyddedu o dan y Ddeddf 

Trwyddedu 2003. Nodwyd bod y trefniadau dirprwyo a amlinellir yn y 

canllawiau diweddaraf yn cadarnhau’r drefn dirprwyo ar gyfer tri mater 

ychwanegol. 

 

Argymhellwyd bod y Pwyllgor yn cymeradwyo addasu pennod 12 o’r Polisi 

yn unol â Chanllawiau a gyflwynwyd gan yr Ysgrifennydd Gwladol 

 

Fe fyddai mabwysiadu’r argymhelliad yn golygu bod yr Is-bwyllgor yn 

penderfynu ar gais i amrywio trwydded eiddo mewn adeilad cymunedol i 

gynnwys amod trwydded arall os bydd sylwadau wedi eu derbyn gan yr 

Heddlu, neu’n cael ei benderfynu gan Swyddogion lle nad oes sylwadau 

Heddlu wedi eu derbyn. 

 

Fe fyddai mabwysiadu’r argymhelliad yn golygu bod Swyddogion yn 

penderfynu a ddylid ymgynghori ag awdurdodau cyfrifol eraill ar fân 

amrywiadau i gais. Bydd penderfynu ar amrywiad mân i gais yn cael ei 

wneud gan swyddogion. 

 

Nodwyd bod y canllawiau wedi eu hargymell ym mis Hydref 2014 ac y 

byddant yn dod i rym yng Ngwynedd Mawrth 10fed 2015. 

 

PENDERFYNWYD CYMERADWYO ADDASIADAU I PENNOD 12 O’R POLISI YN 

UNOL Â CHANLLAWIAU A GYFLWYNWYD GAN YR YSGRIFENNYDD GWLADOL. 

 

 

7. ADDASIAD I DDEDDF TRWYDDEDU 2003 – GORCHYMYN DIWYGIO 

DEDDFWRIAETHOL (TRWYDDEDU ADLONIANT) 2014 

 

Cyflwynwyd adroddiad gan Pennaeth yr Adran Rheoleiddio, er gwybodaeth 

yn nodi newidiadau eithaf sylweddol i weithgareddau a ystyrir fel adloniant 

wedi ei reoleiddio. Bydd y Gorchymyn Diwygio Deddfwriaethol (Trwyddedu 

Adloniant) yn diwygio Atodiad 1 ac adran 177A Deddf Trwyddedu 2003 fel 

nad oes angen i adloniant wedi’i reoleiddio gael ei awdurdodi dan y 

Ddeddf, mewn rhai amgylchiadau.  Nodwyd y byddai’r  Gorchymyn 

Diwygio Deddfwriaethol yn dod i rym ar 6 Ebrill 2015.  

 

Tynnwyd sylw penodol i’r newidiadau gyda phwyslais arbennig ar baragraff 

2.2 o’r adroddiad sydd yn nodi; 

 

‘Nid oes angen trwydded rhwng 8am ac 11pm ar unrhyw ddiwrnod, heb 

unrhyw gyfyngiad ar nifer y gynulleidfa i unrhyw adloniant sy’n digwydd ar 



eiddo’r awdurdod lleol os yw’n adloniant sy’n cael ei ddarparu gan neu ar 

ran yr awdurdod lleol’ 

 

Eglurwyd bod hyn yn cynnwys, er enghraifft, ysgolion, canolfannau 

hamdden, amgueddfeydd, llyfrgelloedd, Y Maes Caernarfon a Pencei  

Porthmadog (cyfanswm 107 o drwyddedau). Nodwyd bod pob trwydded 

ysgol yn 24awr, a bod yr Adran Addysg yn berchen pob trwydded.  

 

Cynigiwyd bod yr Adran Trwyddedu yn cysylltu gyda’r Adran Addysg i 

amlygu’r newidiadau iddynt ynghyd a’r amodau (tu allan i oriau yn unig) – 

nid yw yn ofynnol gwneud hyn, ond yn ymarfer da. Nodwyd  bod potensial i 

arbed £16k y flwyddyn mewn taliadau trwyddedau. Gwnaed cais pellach i 

ysgrifennu hefyd i’r Adran Economi a Chymuned, ac i Gynghorau Cymuned 

er mwyn sicrhau neges cyson i bawb. 

 

Diolchwyd am y wybodaeth ar eglurhad clir. 

 

PENDERFYNWYD I’R  ADRAN TRWYDDEDU AMLYGU’R NEWIDIADAU YNGHYD AR 

AMODAU I’R ADRAN ADDYSG, ADRAN ECONOMI A CHYMUNED A 

CHYNGHORAU CYMUNED. 

 

8. TELEDU CYLCH CYFYNG (TCC) 

 

Anogwyd trafodaeth i dderbyn barn y Pwyllgor ar beth all  ei wneud i sicrhau 

bod amodau Teledu Cylch Cyfyng (TCC) yn cael eu gweithredu. Yn dilyn 

digwyddiadau yn Abermaw lle adroddodd yr Heddlu  nad oedd TCC yn 

gweithio, trafodwyd yr angen i fonitro a chosbi os nad yw’r amod yn cael ei 

weithredu gan mai un o brif egwyddorion yr Is-Bwyllgorau  yw gwarchod y 

cyhoedd. 

 

Amlygwyd bod gan yr Is Bwyllgor hawl i osod yr amodau ar drwyddedau, 

ond nad oedd ganddynt hawliau dros weithredoedd yr Heddlu. Amlygwyd 

hefyd bod Swyddogion Gorfodaeth o fewn yr Uned Trwyddedu, ond dim 

capasiti i fonitro pob eiddo. 

 

Atgoffwyd yr aelodau os bydd amod yn cael ei thorri, bod gan y 

Cynghorwyr neu’r Heddlu'r hawl i wneud cais am adolygiad o’r drwydded. 

 

Materion yn codi o’r drafodaeth: 

- Holwyd os byddai’n bosib  cysylltu camerâu â system yr Heddlu. 

- Bod y Pwyllgor yn credu y byddai’n syniad da bod pob eiddo yn cadw 

log ymarferol o wirio eu system TCC 

- Gwnaed cais am wybodaeth bellach o beth yw polisi'r heddlu i fonitro 

TCC 

- Gwnaed cais am restr o leoliadau gyda TCC i aelodau’r Pwyllgor. 

- Bod rhybudd yn cael ei gynnwys gyda’r amod o’r oblygiadau petai 

TCC ddim yn gweithio ar eiddo 

-  

PENDERFYNWYD GWNEUD CAIS I’R HEDDLU AM WYBODAETH YNGLŶN Â  POLISI 

MONITRO TELEDU CYLCH CYFYNG. 

 



9. HYFFORDDIANT  

 

Cynhaliwyd sesiwn i ddiweddaru’r Aelodau ar eu cyfrifoldebau wrth 

wasanaethau ar is-bwyllgorau trwyddedu gan yr Uwch Gyfreithiwr. 

 

 

Dechreuodd y cyfarfod am 10:00a.m a daeth i ben am 11:25am   

IS-BWYLLGOR TRWYDDEDU CYFFREDINOL 08.012.14 

 
 
Yn bresennol: Y Cynghorydd Tudor Owen (Cadeirydd) Y Cynghorwyr Angela Russell a Dilwyn Lloyd 
 
Eraill a wahoddwyd: Cynghorydd Elfed Williams (Aelod Lleol) 
 

Hefyd yn Bresennol:  Geraint Brython Edwards (Cyfreithiwr), Gwenan Williams (Rheolwr Trwyddedu), 
Eirlys Jones (Swyddog Trwyddedu) a Lowri Haf Evans (Swyddog Cefnogi Aelodau a Chraffu). 
 
1. DATGAN BUDDIANT PERSONOL 
 

Ni dderbyniwyd datganiad o fuddiant personol gan unrhyw aelod oedd yn bresennol.  
 
2. MATERION BRYS 

 
 Dim i’w nodi 
 
3. CAU ALLAN Y WASG A’R CYHOEDD 
 

PENDERFYNWYD cau’r wasg a’r cyhoedd allan o’r cyfarfod yn ystod y drafodaeth ar yr 
eitemau canlynol gan ei fod yn debygol y datgelir gwybodaeth eithriedig fel y’i diffinnir ym 
mharagraffau 12 ac 13, Rhan 4, Atodiad 12 A, Deddf Llywodraeth Leol 1972.  Mae’r 
paragraffau yma yn berthnasol oherwydd bod gan yr unigolion dan sylw'r hawl i 
breifatrwydd ac nad oes unrhyw fudd cyhoeddus sy’n gofyn am ddatgelu gwybodaeth 
bersonol am yr unigolion nac yn gofyn am eu hadnabod.  O ganlyniad mae’r budd 
cyhoeddus o gadw’r wybodaeth yn eithriedig yn gorbwyso’r budd cyhoeddus o’i datgelu. 

 
4. CAIS AM DRWYDDED GYRRU CERBYD HACNI / HURIO PREIFAT 
 

 Cyflwynodd y Rheolwr Trwyddedu  adroddiad ysgrifenedig ar gais a dderbyniwyd gan Mr A. am 
drwydded gyrru cerbyd hacni/hurio preifat.  Eglurwyd bod datganiad o gollfarn yn cyfeirio at 
drosedd perthnasol ac felly gofynnwyd i’r Pwyllgor ystyried y cais yn unol â’r cofnod DBS, ac yn 
unol â’r canllawiau ar droseddau a chollfarnau perthnasol. Derbyniwyd hefyd lythyr yn  mynegi 
geirda i’r ymgeisydd gan yr Aelod Lleol a oedd yn bresennol yn y cyfarfod. 

 
 Nododd yr ymgeisydd iddo fod adref ers misoedd yn dilyn damwain a’i fod yn edrych ymlaen at 

gael dechrau gweithio a rhoi trefn ar ei ddiwrnod. Eglurodd ei fod yn yrrwr profiadol ac yn 
awyddus i ail gydiad yn yr yrfa honno. Nodwyd hefyd bod cwmni, E Cabs, yn ymddangos yn 
fodlon ei gyflogi fel gyrrwr tacsi. 

 
 Ymneilltuodd yr ymgeisydd a’r Aelod Lleol o’r siambr tra y bu i aelodau’r Is-bwyllgor drafod y cais. 
 

Cymerodd yr Is-bwyllgor i ystyriaeth ganllawiau’r Cyngor am droseddau perthnasol i’r cais: 
Ar ôl ystyriaeth fanwl, penderfynodd yr Is-bwyllgor ei bod yn briodol caniatáu y cais.. 

 
PENDERFYNWYD caniatau cais Mr A am drwydded hacni/hurio preifat. 
 

Adroddodd y Cyfreithiwr y byddai’n anelu i anfon llythyr yn hysbysu’r ymgeisydd o benderfyniad 
yr Is-bwyllgor. 

 
Dechreuodd y cyfarfod am 3:45pm a daeth i ben 4:20pm 

IS-BWYLLGOR TRWYDDEDU CYFFREDINOL 17.12.14 

 
 
Yn bresennol: Y Cynghorydd Tudor Owen (Cadeirydd) Y Cynghorwyr Angela Russell ac Elfed 
Williams 
 

Swyddogion:  Geraint Brython Edwards (Cyfreithiwr), Gwenan Williams (Rheolwr Gwarchod Y 
Cyhoedd (Iechyd a Diogelwch a Thrwyddedu) a Lowri Haf Evans (Swyddog Cefnogi Aelodau a 
Chraffu). 
 
Hefyd yn Bresennol: Mr Chris O’Neil (ar ran yr ymgeisydd). Mr Aaron Thomas (Licence Trade United 
– arsylwi), Mr Michael Elderkin 
 

1. CROESO ac YMDDIHEURIADAU 
 

Croesawyd pawb i’r cyfarfod gan y Cadeirydd y Cynghorydd Tudor Owen. Cyflwynwyd y panel 
ar swyddogion i bawb oedd yn bresennol. Diolchwyd i Gwenan Mai Williams am ei gwaith a’i 
chefnogaeth i’r Is-bwyllgorau Trwyddedu a dymunwyd pob dymuniad da iddi yn ei swydd 
newydd. 
 
Derbyniwyd ymddiheuriadau gan y Cynghorydd Llywarch Bowen Jones 

 
2. DATGAN BUDDIANT PERSONOL 

 
Ni dderbyniwyd datganiad o fuddiant personol gan unrhyw aelod oedd yn bresennol.  

 
3. MATERION BRYS 

 
   Dim i’w nodi 
 

4. CAU ALLAN Y WASG A’R CYHOEDD 
 

PENDERFYNWYD cau’r wasg a’r cyhoedd allan o’r cyfarfod yn ystod y drafodaeth ar yr 
eitemau canlynol gan ei fod yn debygol y datgelir gwybodaeth eithriedig fel y’i diffinnir 
ym mharagraffau 12 ac 13, Rhan 4, Atodiad 12 A, Deddf Llywodraeth Leol 1972.  Mae’r 
paragraffau yma yn berthnasol oherwydd bod gan yr unigolion dan sylw'r hawl i 
breifatrwydd ac nad oes unrhyw fudd cyhoeddus sy’n gofyn am ddatgelu gwybodaeth 
bersonol am yr unigolion nac yn gofyn am eu hadnabod.  O ganlyniad mae’r budd 
cyhoeddus o gadw’r wybodaeth yn eithriedig yn gorbwyso’r budd cyhoeddus o’i datgelu. 
 

 
5. CAIS AM DRWYDDED GYRRU CERBYD HACNI / HURIO PREIFAT 

 

Cyflwynodd y Rheolwr Trwyddedu  adroddiad ysgrifenedig ar gais a dderbyniwyd gan Mr A. am 
drwydded gyrru cerbyd hacni/hurio preifat.  Eglurwyd bod datganiad o gollfarnau yn cyfeirio at 
droseddau perthnasol ac felly gofynnwyd i’r Pwyllgor ystyried y cais yn unol â’r cofnod DBS, ac 
yn unol â’r canllawiau ar droseddau a chollfarnau perthnasol.  

 
Gwahoddwyd yr ymgeisydd a / neu ei gynrychiolydd i ymhelaethu ar y cais. Cydnabuwyd bod y  
drosedd olaf a ddatgelwyd wedi digwydd tros 24 mlynedd yn ôl ac nad oedd unrhyw dystiolaeth 
o broblemau ers hynny. Ymhelaethwyd bod yr ymgeisydd eisiau gweithio a'i fod wedi cael 
cynnig swydd 15 awr yr wythnos dan drefniant y Ganolfan Waith gyda chwmni lleol.  

Cydnabuwyd  Mr Elderkin mai ef fydd y cyflogwr ac ei fod o’r farn bod yr ymgeiydd yn haeddu 
ail gyfle. 

 
Ymneilltuodd yr ymgeisydd a’i gynrychiolydd o’r siambr tra y bu i aelodau’r Is-bwyllgor drafod y 
cais. 

 
Ar ôl ystyriaeth fanwl, penderfynodd yr Is-bwyllgor ei bod yn briodol caniatáu y cais. ‘Roedd y 
drosedd olaf a ddatgelwyd wedi digwydd tros 24 mlynedd yn ôl ac nid oedd unrhyw dystiolaeth 
o broblemau ers hynny. Byddai caniatáu’r drwydded felly’n cydymffurfio â pholisi’r Cyngor.. 

 
PENDERFYNWYD caniatáu cais Mr A am drwydded hacni/hurio preifat. 
 

 

Adroddodd y Cyfreithiwr y byddai’n anelu i anfon llythyr yn hysbysu’r ymgeisydd o benderfyniad 
yr Is-bwyllgor. 

 
Dechreuodd y cyfarfod am 12:00pm a daeth i ben 12:30pm 



PWYLLGOR: PWYLLGOR TRWYDDEDU CYFFREDINOL  

DYDDIAD: 22 MEHEFIN 2015 

TEITL:  DIWYGIO DEDDF LLYWODRAETH LEOL 

(DARPARIAETHAU AMRYWIOL) 1976:  

DEDDF DADREOLI 2015  

PWRPAS:  ER GWYBODAETH/TRAFODAETH 

AWDUR: PENNAETH YR ADRAN RHEOLEIDDIO 

  

 

1.0 GWYBODAETH GEFNDIROL 

 

1.1 Derbyniodd Deddf Dadreoli 2015 Gydsyniad Brenhinol ar 26 Mawrth 2015. Mae’r 

Ddeddf Dadreoli yn darparu ar gyfer tynnu neu leihau baich ar fusnesau, unigolion, 

cyrff sector cyhoeddus ac unigolion.    
 

1.2 Mae Deddf Dadreoli 2015 yn ymdrin ag amrediad eang o fesurau ac mae’n cynnwys 

‘mesurau sy'n effeithio ar fusnes: mannau penodol’ sy’n cynnwys rhannau ynghylch 

Tacsis a Hurio Preifat, sydd drwy hynny yn effeithio ar Ddeddf Llywodraeth Leol 

(Darpariaethau Amrywiol) 1976.  
 

 

2.0 DEDDF DADREOLI 2015   

2.1 Y mesurau dadreoli sy’n effeithio ar ddarpariaethau Tacsis a Hurio Preifat Deddf 
Llywodraeth Leol (Darpariaethau Amrywiol) 1976 yw: 
A10 – Tacsis a cherbydau hurio preifat: hyd trwyddedau   

A11 – Cerbydau hurio preifat: is-gontractio    

 
 

3.0 Gorchymyn DEDDF DADREOLI 2015 (CYCHWYN Rhif 1 a 

Darpariaethau Trosiannol ac Arbedion) 2015  

 

3.1 Gwnaed Gorchymyn Deddf Dadreoli 2015 (Cychwyn Rhif 1 a Darpariaethau 

Trosiannol ac Arbedion) 2015 ar 27 Mawrth 2015. Roedd yn manylu pa 

ddarpariaethau o Ddeddf Dadreoli 2015 fyddai’n dod i rym ar y dyddiau a nodwyd.  

Mae’r dyddiadau sy’n berthnasol i’r mesurau sy’n effeithio ar Ddeddf Llywodraeth 

Leol (Darpariaethau Amrywiol) 1976 fel a ganlyn:-   

 

3.2 O 1 Hydref 2015 

A10 – Tacsis a cherbydau hurio preifat: hyd trwyddedau   

Mae Adran 10 yn diwygio Deddf Llywodraeth Leol (Darpariaethau Amrywiol) 1976 

drwy safoni hyd trwyddedau gyrwyr tacsis a hurio preifat ar dair blynedd a’r 

drwydded ar gyfer gweithredwyr hurio preifat ar bum mlynedd. Gellir rhoi 

trwyddedau am gyfnod llai ond dim ond oherwydd amgylchiadau achos unigol ac nid 

fel polisi cyffredinol. 

 

A11 - Cerbyd hurio preifat: is-gontractio    

Mae Adran 11 yn cynnwys dwy adran newydd (55A a 55B) yn Neddf Llywodraeth 

Leol (Darpariaethau Amrywiol) 1976 yng nghyswllt is-gontractio archebion o un 

gweithredwr cerbydau hurio preifat i un arall.   
 

Yn yr adran 55A newydd, mae is-adran (1) yn caniatáu i weithredwr sy’n derbyn 

archeb am gerbyd hurio preifat i’w is-gontractio i bedwar math o weithredwr -  

(a) gweithredwr sydd wedi’i drwyddedu a’i leoli yn yr un ardal a’r gweithredwr 

gwreiddiol;  



(b) gweithredwr sydd wedi’i drwyddedu a’i leoli mewn ardal wahanol i’r gweithredwr 

gwreiddiol (ardal wahanol ond un sy’n cael ei rheoli gan yr un ddeddfwriaeth);  

(c) gweithredwr sydd wedi’i drwyddedu a’i leoli yn Llundain; neu  

(d) person sydd wedi’i leoli yn yr Alban.  

 

Mae adran 55B newydd yn ymdrin ag atebolrwydd gweithredwyr yng nghyswllt is-

gontractio.  

 

 

4.0 EFFAITH DEDDF DADREOLI 2015 

 

4.1 Bydd y newidiadau sydd ar y gweill i Ddeddf Llywodraeth Leol (Darpariaethau 

Amrywiol) 1976 yn golygu y bydd gofyn diweddaru a diwygio polisïau cyfredol 

Cyngor Gwynedd, sef ‘Polisi Trwydded Gyrwyr Cerbyd Hacni/Hurio Preifat Gyfunol' 

a 'Polisi Gweithredwyr Hurio Preifat'.  Bydd hyn yn cynnwys diwygiadau i’r amodau 

trwyddedu.     

 

4.2 Ar hyn o bryd, mae Cyngor Gwynedd yn rhoddi trwyddedau gyrrwr cerbyd hacni a 

hurio preifat un flwyddyn a thrwyddedau gweithredwyr hurio preifat un flwyddyn.«  

Cost cyfredol trwydded gyrrwr cerbyd hacni a hurio preifat un flwyddyn yw £122.77 

a chost trwydded gweithredwyr hurio preifat un flwyddyn yw £163.20.  

   

4.3 Bydd y newid i hyd y drwydded yn effeithio ar y ffi a osodir ar gyfer y trwyddedau 

hyn. Rhaid i’r ffioedd a godir fod yn rhesymol a'r nod yw adennill costau rhedeg a 

gorfodi pob cynllun trwyddedu.      

 

4.4 Nifer y ceisiadau trwydded gyrrwr cerbyd hacni a hurio preifat newydd a 

dderbyniwyd yn ystod y pedair blwyddyn ariannol ddiwethaf oedd: 

Newydd  AR DW ME Cyfanswm  

2011-12 49 13 18 80 

2012-13 33 13 10 56 

2013-14 45 17 12 74 

2014-15 30 16 25 71 

Prif 
Gyfanswm 157 59 65 281 

 

4.5 Nifer y ceisiadau i adnewyddu trwydded gyrrwr cerbyd hacni a hurio preifat a 

dderbyniwyd yn ystod y pedair blwyddyn ariannol ddiwethaf oedd: 

Adnewyddu AR DW ME Cyfanswm  

2011-12 246 86 98 430 

2012-13 245 90 90 425 

2013-14 231 83 81 395 

2014-15 230 85 80 395 

Prif 
Gyfanswm 952 344 349 1645 

 

4.6 Nifer cyfredol (10 Mehefin 2015) y trwyddedau gyrrwr cerbydau hacni a hurio preifat 

yng Ngwynedd yw 448; bydd 330 o’r rhain yn dod i ben ar ôl 1 Hydref 2015 ac, os 

cânt eu hadnewyddu, fe roddir trwydded tair blynedd iddynt. Bydd y 118 trwydded 

sy’n weddill yn dod i ben cyn mis Hydref 2015 ac, os cânt eu hadnewyddu, fe roddir 

trwydded un flwyddyn iddynt - yna byddant yn dod i ben cyn mis Hydref 2016 ac, 

wrth eu hadnewyddu ymhellach, fe roddir trwydded tair blynedd iddynt. 

 

4.7 O 1 Hydref 2015 ymlaen, bydd yr holl drwyddedau gyrrwr cerbydau hacni a hurio 

preifat a roddir yn rhai am gyfnod o dair blynedd yn arferol, neu gyfnod llai, ond dim 

ond yn sgil amgylchiadau achos unigol. Felly, yn ystod y cyfnod trosiannol rhwng mis 



Hydref 2017 a mis Medi 2018, mae’r gwasanaeth yn annhebygol o dderbyn nifer o 

geisiadau i adnewyddu trwyddedau gyrrwr cerbydau hacni a hurio preifat. Fodd 

bynnag, bydd yn parhau i dderbyn amcangyfrif o 70 o geisiadau newydd y flwyddyn, yn 

ystod y cyfnod hwn. Bydd y newidiadau hyn yn effeithio ar gostau rhedeg y cynllun 

trwyddedu hwn yn ystod blynyddoedd ariannol 2016-17 a 2017-18 ac yn eu tro, ar y 

ffioedd a godir.     

 

4.8 Nifer y ceisiadau trwydded gweithredwyr hurio preifat newydd a dderbyniwyd yn 

ystod y pedair blwyddyn ariannol ddiwethaf oedd 13.  

Newydd AR DW ME Cyfanswm  

2011-12 3 0 1 4 

2012-13 4 1 0 5 

2013-14 3 0 1 4 

2014-15 0 0 0 0 

Prif 
Gyfanswm 

10 1 2 13 

 

4.9 Nifer y ceisiadau i adnewyddu trwydded gweithredwyr hurio preifat a dderbyniwyd 

yn ystod y pedair blwyddyn ariannol ddiwethaf oedd 131. 

Adnewyddu AR DW ME Cyfanswm  

2011-12 13 7 15 35 

2012-13 19 6 9 34 

2013-14 17 4 11 32 

2014-15 19 3 8 30 

Prif 
Gyfanswm 

68 20 43 131 

 

4.10 Nifer cyfredol (10 Mehefin 2015) y trwyddedau gweithredwyr hurio preifat yng 

Ngwynedd yw 32; o'r rhain bydd 26 yn dod i ben ar ôl 1 Hydref 2015. Bydd y chwe 

thrwydded arall yn dod i ben cyn mis Hydref 2015 ac, os cânt eu hadnewyddu, fe 

roddir trwydded un flwyddyn iddynt - yna byddant yn dod i ben cyn mis Hydref 2016 

ac, wrth eu hadnewyddu ymhellach, fe roddir trwydded pum blynedd iddynt.    

 

4.11 O 1 Hydref 2015 ymlaen, bydd yr holl drwyddedau gweithredwyr hurio preifat a 

roddir yn rhai am gyfnod o bum blynedd yn arferol, neu gyfnod llai, ond dim ond yn 

sgil amgylchiadau achos unigol. Felly, yn ystod y cyfnod trosiannol rhwng mis Hydref 

2016 a mis Medi 2020, mae'r gwasanaeth yn annhebygol o dderbyn nifer o geisiadau i 

adnewyddu trwyddedau gweithredwyr hurio preifat ond, bydd gofyn cyflwyno 

prosesau gweinyddol newydd i sicrhau bod y data a gedwir am y pum mlynedd yn 

parhau’n gywir. Bydd hefyd yn parhau i dderbyn amcangyfrif o dri o geisiadau newydd 

y flwyddyn, yn ystod y cyfnod hwn. Bydd y newidiadau hyn yn effeithio ar gostau 

rhedeg y cynllun trwyddedu hwn yn ystod blynyddoedd ariannol 2017-18 ymlaen.           

 

4.12 Mae gofyn i’r Cyngor yn awr ailgyfrifo’r ffioedd am drwydded gyrrwr tair blynedd a 

thrwydded gweithredwr hurio preifat pum mlynedd. Gall y Cyngor ddiwygio ffi 

trwydded gyrrwr heb ymgynghori cyhoeddus; fodd bynnag, mae gosod ffi trwydded 
gweithredwyr hurio preifat yn destun trefn rhybudd cyhoeddus.     

 

4.13 Mae’r broses i ailgyfrifo’r strwythur ffioedd ar waith. Bwriedir i’r cynnig strwythur 

ffioedd newydd gael ei gyflwyno i gyfarfod arbennig o’r Pwyllgor hwn yn ystod yr 

wythnosau sydd i ddod. Os caiff ei gymeradwyo, bydd y strwythur ffioedd newydd 

ynghylch trwyddedau gweithredwyr hurio preifat wedyn yn destun trefn rhybudd 

cyhoeddus. Wedi cwblhau’r ymgynghoriad cyhoeddus, gellir cymeradwyo’r strwythur 

ffioedd yn ffurfiol gan y Pwyllgor yn ei gyfarfod ym mis Medi 2015, i’w weithredu ar 1 

Hydref 2015.       
 



5.0 ARGYMHELLIAD 

 

5.1 Bod y Pwyllgor yn nodi’r newidiadau diweddar i Ddeddf Llywodraeth Leol 

(Darpariaethau Amrywiol) 1976 yn dilyn cychwyn darpariaethau Deddf Dadreoli 2015 

a nodi eu heffaith ar gostau rhedeg pob cynllun trwyddedu. 

 

5.2 Y cynhelir cyfarfod arbennig o’r Pwyllgor hwn yn ystod yr wythnosau nesaf i ystyried 

y strwythur ffioedd arfaethedig y mae gofyn ei weithredu erbyn 1 Hydref 2015.   



PWYLLGOR: PWYLLGOR TRWYDDEDU CYFFREDINOL  

DYDDIAD: 22 MEHEFIN 2015 

TEITL:  POLISI AR DDERBYN TYSTYSGRIFAU DBS LEFEL 

UWCH A GYHOEDDWYD YN FLAENOROL I 

YMGEISWYR TRWYDDED GYRRWR CERBYD 

HACNI/CERBYD HURIO PREIFAT  

PWRPAS:  ER PENDERFYNIAD  

AWDUR: PENNAETH YR ADRAN RHEOLEIDDIO 

  

 

1.0 GWYBODAETH GEFNDIROL 

 
1.1 Mae ymgeiswyr am ‘Drwydded Gyrrwr Cerbyd Hacni/Hurio Preifat Gyfun’ wedi’u 

heithrio o ddarpariaethau Deddf Ailsefydlu Troseddwyr 1974 ac o Orchymyn Deddf 

Ailsefydlu Troseddwyr 1974 (Eithriadau) (Diwygiadau) 2002. Mae'n rhaid i ymgeiswyr 

ddatgelu POB euogfarn, rhybudd a chosb benodedig.     

 
1.2 Yn unol ag a46 Deddf Cymalau Heddlu’r Dref ac a51 Deddf Llywodraeth Leol 

(Darpariaethau Amrywiol) 1976 ni fydd y Cyngor yn cyhoeddi ‘Trwydded Gyrrwr 

Cerbyd Hacni a Hurio Preifat’ gyfun oni bai ei fod yn fodlon bod yr ymgeisydd yn 

‘berson addas a phriodol’ i ddal trwydded. 

 
1.3 Fel rhan o’r prawf ‘person addas a phriodol’ mae’r Cyngor yn gofyn i ymgeiswyr 

ddarparu Tystysgrif Lefel Uwch y Gwasanaeth Datgelu a Gwahardd (DBS) (a alwyd yn 

flaenorol yn Ddatgeliad Swyddfa Cofnodion Troseddol (CRB)).  

 
1.4 Mabwysiadwyd polisi presennol Cyngor Gwynedd ar ‘Drwydded Gyrrwr Cerbyd 

Hacni/Hurio Preifat Gyfun’ gan y Pwyllgor ar 22 Hydref 2010. Cyfeiriwyd at y ddogfen 

hon hefyd fel pecyn gwybodaeth a oedd yn cynnwys canllawiau. Mae’r ddogfen yn 

cynnwys cyfeiriad at adran “5 – Nodiadau Canllaw – Ymgeisio am Ddatgeliad”; fodd 

bynnag, ni ellir adnabod yr adran yn glir o fewn y ddogfen.   

 
1.5 Fodd bynnag, mae'r ddogfen yn cynnwys y wybodaeth a ganlyn ynghylch gofynion 

datgelu yn yr adran a elwir "Y Cais".   

 
DS. Rhaid gwneud apwyntiad gyda swyddog awdurdodedig y Tîm Trwyddedu fel y gellir 
cwblhau ffurflen ddatgelu'r Swyddfa Cofnodion Troseddol (Uwch). Pan fyddwch yn mynychu'r 
cyfarfod hwn, rhaid i chi ddod â'ch trwydded DVLA, Pasbort, Tystysgrif Geni/Priodas ac unrhyw 
ddull arall o'ch adnabod - rhywbeth sy'n dangos eich cyfeiriad presennol e.e. bil cyfleuster.  
 
Ar ôl derbyn ateb boddhaol i'r ffurflen CRB ac ar ôl derbyn yr holl ddogfennaeth angenrheidiol, 
caiff yr ymgeisydd ei Drwydded Gyrwr Cerbyd Hacni/Hurio Preifat Gyfun a'r Bathodyn.  
 
Bydd yn rhaid ystyried cais gan y Pwyllgor Trwyddedu os:  
1. oes euogfarn(au) perthnasol 

 
 

2.0 TYSTYSGRIF LEFEL UWCH DATGELU A GWAHARDD GYDA GWIRIADAU 

RHESTR GWAHARDD    

2.1 Yn a113BA Deddf yr Heddlu 1997, nodir “in such cases as prescribed, an enhanced 
criminal record certificate must also include suitability information relating to children" ac yn 



a113BB, nodir “in such cases as prescribed, an enhanced criminal record certificate must 
also include suitability information relating to adults.”   

2.2 Mae ystyried addasrwydd yr ymgeisydd i gael neu ddal trwydded gyrrwr cerbyd hacni 
neu drwydded gyrrwr hurio preifat wedi’i nodi fel ‘dibenion penodol’ yn a5 ac a6 
Rheoliadau Deddf yr Heddlu 1997 (Cofnodion Troseddol) (Rhif 2) 2009.  

2.3 Ceir y wybodaeth addasrwydd sy’n ymwneud â phlant ac oedolion drwy gyflwyno cais 
am ‘Ddatgeliad Lefel Uwch gyda Gwiriadau Rhestr Gwahardd’.  Mae dwy restr 
gwahardd yn bodoli, un i blant ac un i oedolion.   

2.4 Fel y nodir yn Neddf yr Heddlu 1997, RHAID i’r dystysgrif cofnod troseddol uwch 
wrth ystyried addasrwydd yr ymgeisydd i gael neu ddal trwydded gyrrwr cerbyd hacni 
neu drwydded gyrrwr hurio preifat, hefyd gynnwys gwybodaeth addasrwydd h.y. 
gwiriad rhestr gwahardd, yn ymwneud â phlant ac oedolion.   
 

 

3.0 DERBYN TYSTYSGRIFAU LEFEL UWCH DBS A GYHOEDDWYD YN 

FLAENOROL    

 

3.1 Nid yw’r ddogfen polisi bresennol yn cyfeirio at dderbyn tystysgrifau lefel Uwch DBS 

a gyhoeddwyd yn flaenorol ac nid yw’n rhoi manylion ychwaith am ba hyd yr ystyrir 

bod y dystysgrif lefel Uwch DBS yn ddilys.    

 
3.2 Yr ymarfer safonol yng Ngwynedd ac ymhlith awdurdodau lleol eraill yng Nghymru 

yw derbyn Tystysgrifau Lefel Uwch DBS a gyhoeddwyd yn flaenorol ar yr amod eu 

bod yn llai na thri mis oed ac ystyrir bod tystysgrifau yn ddilys am gyfnod o dair 

blynedd o ddyddiad eu cyhoeddi. 

 
3.3 Cost cyfredol Tystysgrif Lefel Uwch gyda gwiriadau rhestr gwahardd yw £44.00.  

Mae’r ffi wedi’i osod yn genedlaethol. Codir ffi weinyddol ychwanegol o £7.19 gan y 

Cyngor i brosesu'r cais.  

 
3.4 O ystyried y gofynion cyfreithiol, gall yr arferiad o dderbyn tystysgrifau lefel uwch 

DBS a gyhoeddwyd yn flaenorol barhau AR YR AMOD bod y dystysgrif a 

gyhoeddwyd yn flaenorol yn Dystysgrif Lefel Uwch a'i bod yn cynnwys y gwiriad 

rhestr gwahardd plant a'r gwiriad rhestr gwahardd oedolion.  

 
 

4.0 ARGYMHELLIAD 

 

4.1 Bod y Pwyllgor yn nodi, wrth ystyried addasrwydd ymgeisydd i gael neu ddal 

trwydded gyrrwr cerbyd hacni neu drwydded gyrrwr hurio preifat mai DIM OND 

Tystysgrifau Lefel Uwch gyda gwiriad rhestr gwahardd plant a gwiriad rhestr 

gwahardd oedolion y gellir eu derbyn.    

 

4.2 Bod y Pwyllgor yn penderfynu y gall yr arferiad o dderbyn Tystysgrifau Lefel Uwch a 

gyhoeddwyd yn flaenorol barhau AR YR AMOD eu bod wedi’u dyddio llai na thri mis 

o’r dyddiad cyhoeddi i’r dyddiad cais ac yn cynnwys gwiriad rhestr gwahardd plant a 

gwiriad rhestr gwahardd oedolion.    

 

4.3 Bod y Pwyllgor yn penderfynu yr ystyrir bod y 'Dystysgrif Lefel Uwch DBS gyda’r 

gwiriadau rhestr gwahardd’ o yrwyr cerbydau hacni/cerbydau hurio preifat yn ddilys 

am dair blynedd o ddyddiad eu cyhoeddi.    



PWYLLGOR: PWYLLGOR TRWYDDEDU CYFFREDINOL  

DYDDIAD: 22 MEHEFIN 2015 

TEITL:  Y CYNLLUN DIRPRWYO YNGHYLCH PENDERFYNU AR 

GEISIADAU AM GERBYDAU HACNI/HURIO PREIFAT 

PAN NAD YW’R CERBYDAU'N CYDYMFFURFIO Â 

PHOLISI'R AWDURDOD    

PWRPAS:  ER PENDERFYNIAD 

AWDUR: PENNAETH YR ADRAN RHEOLEIDDIO 

  

 

1.0 GWYBODAETH GEFNDIROL 

 

1.1 Ar 17 Medi 2012, penderfynodd y Pwyllgor ddirprwyo pwerau i Bennaeth yr Adran 

Rheoleiddio, mewn ymgynghoriad gyda Chadeirydd ac Is-gadeirydd yr Is-bwyllgor 

Trwyddedu Cyffredinol, i gymeradwyo penderfyniadau trwyddedu cerbydau tacsi ar 

gyfer cerbydau nad ydynt yn cydymffurfio â pholisi’r awdurdod.      

 
1.2 Ar 8 Rhagfyr 2014, penderfynodd y Pwyllgor y byddai aelod ychwanegol, sef y 

Cynghorydd Peter Read, yn cael ei gynnwys ar y ‘panel penderfynu’.  
 

1.3 Ym mis Hydref 2014, diweddarwyd Cyfansoddiad y Cyngor ac mae’n darparu yn 

Atodiad 3 i Adran 13, ynghylch y Cynllun Dirprwyo i Swyddogion, bod dyletswyddau 

Pennaeth yr Adran Rheoleiddio fel a ganlyn:- 

 
11.3.5 Gweithredu pwerau’r Cyngor ym maes trwyddedu cerbydau hacni a hurio preifat ac 
eithrio’r materion a ganlyn sy’n gyfrifoldeb Is-bwyllgor y Pwyllgor Trwyddedu Cyffredinol. 
 
(a) Penderfynu ar gais am drwydded gyrrwr cerbyd hacni/hurio preifat pan fo adroddiad 

y Swyddfa Cofnodion Troseddol yn datgelu euogfarn neu rybudd gan yr heddlu. 
 
(b) Penderfynu ar gais am drwydded gyrrwr cerbyd hacni/hurio preifat pan nad yw’r 

cerbyd yn cydymffurfio â pholisi’r awdurdod. 
 
(c) Penderfynu ar gais am drwydded gweithredwr hurio preifat pan fo adroddiad y 

Swyddfa Cofnodion Troseddol yn datgelu euogfarn neu rybudd gan yr heddlu.    
 

 

2.0 PENDERFYNIADAU      

2.1 Yn ystod y cyfnod rhwng 17 Medi 2012 a 30 Ebrill 2015 mae cyfanswm o 73 o 
drwyddedau wedi'u rhoi ar gyfer cerbydau sy'n groes i bolisi cyfredol Cyngor 
Gwynedd ar Gerbydau Hacni. 
 

Gellir categoreiddio’r 73 trwydded fel a ganlyn:  

 

Adnewyddu Cerbydau – mae cyfanswm o 30 trwydded wedi’u rhoi i berchnogion 

yn groes i bolisi wrth adnewyddu cerbyd presennol sydd wedi’i drwyddedu.      

 

Cerbydau Addas ar gyfer Cadeiriau Olwyn dros dair blynedd - mae 

cyfanswm o 16 trwydded wedi'u rhoi i berchnogion cerbydau addas ar gyfer cadeiriau 

olwyn; fodd bynnag, roedd y cerbydau yn groes i ofynion y polisi 3 blwydd oed pan 

gawsant eu trwyddedu. 

 
Cerbydau nad ydynt yn addas ar gyfer Cadeiriau Olwyn dan dair blynedd – 

mae cyfanswm o naw trwydded wedi’u rhoi i berchnogion cerbydau hacni nad 



oeddent yn cydymffurfio â gofynion y polisi yn nhermau bod yn addas ar gyfer 

cadeiriau olwyn ond a oedd yn cydymffurfio yn nhermau gofynion oed. 

 

Cerbydau nad ydynt yn addas ar gyfer Cadeiriau Olwyn dros dair blynedd 

– mae cyfanswm o 18 trwydded wedi’u rhoi i berchnogion cerbydau hacni nad 

oeddent yn cydymffurfio â gofynion y polisi yn nhermau bod yn addas ar gyfer 

cadeiriau olwyn na gofynion oed.   

2.2 Yn ystod y cyfnod i fis Ebrill 2015, dengys y cofnodion mai dim ond un cais a 
wrthodwyd.   
 

 

3.0 ADOLYGU TREFNIADAU CYFREDOL       

 

3.1 Mae nifer y ceisiadau i drwyddedu cerbydau nad ydynt yn cydymffurfio â’r polisi wedi 

cynyddu’n sylweddol ers gwnaed y penderfyniad i ddirprwyo penderfyniadau 

trwyddedu i’r Pennaeth Rheoleiddio mewn ymgynghoriad gyda’r ‘panel penderfynu’.   

 
3.2 Derbyniodd yr Uned Drwyddedu naw cais yn 2013, 48 cais yn 2014 a 29 cais yn 2015 

yn y pedwar mis cyntaf yn unig.   

 
3.3 Mae'r broses ymgynghori yn golygu bod gofyn i’r swyddog trwyddedu ymgynghori a 

chyfathrebu penderfyniadau rhwng yr ymgeisydd a thri aelod y 'panel penderfynu'.  

Mae’r broses yn un eithaf dwys gan fod nifer o ymgeiswyr yn awyddus i dderbyn 

penderfyniad ar eu cais cyn gynted â phosib.  

 
3.4 Mae nifer o gwynion wedi’u gwneud yn ddiweddar i’r Cyngor ynghylch yr oedi a’r 

ffordd y mae ceisiadau i drwyddedu cerbydau nad ydynt yn cydymffurfio â’r polisi yn 

cael eu prosesu. Yng ngoleuni’r cwynion hyn, ymgynghorodd y Pennaeth Rheoleiddio 

gyda’r Adran Gyfreithiol i ofyn cyngor ynghylch y trefniant presennol i wneud 

penderfyniadau. Roedd eu cyngor fel a ganlyn:  

 
 Yn unol â Chynllun Dirprwyo’r Cyngor, gwneir penderfyniadau ar geisiadau 

ffurfiol gan yr Is-bwyllgor Trwyddedu Cyffredinol. 

 Er mwyn gallu defnyddio darpariaethau apelio Deddf Llywodraeth Leol 
(Darpariaethau Amrywiol) 1976, rhaid i’r ymgeisydd gyflwyno cais ffurfiol.   

 Nid oes gan y Pwyllgor na'r Is-bwyllgor Trwyddedu Cyffredinol unrhyw bŵer i 

roi cyngor.  

 Dylid gwneud penderfyniadau ar geisiadau ffurfiol yn unig.  

 Pe byddai aelodau’r ‘panel penderfynu’ yn methu gwneud penderfyniad yna 

fe'u heithrir rhag pleidleisio ar yr achos yng ngwrandawiad yr Is-bwyllgor 

Trwyddedu Cyffredinol.   

 
3.5 Rhaid ailystyried y drefn bresennol ar gyfer ymdrin â cheisiadau i drwyddedu 

cerbydau yn groes i bolisi. Rhaid i’r broses ystyried a yw’r cais/sylwadau a 

dderbyniwyd gan yr ymgeisydd yn bodloni’r gofyn am ‘gais ffurfiol'. Ni ellir gwneud 

penderfyniad ar geisiadau nad ydynt yn bodloni gofynion ‘cais ffurfiol’. 

 

 
4.0 'CAIS FFURFIOL' neu 'CAIS MEWN EGWYDDOR'    

 

4.1 Mae ‘cais ffurfiol’ yn un sy’n bodloni gofynion a40 Deddf Cymalau Heddlu’r Dref 

1847. Mae’r gofynion fel a ganlyn:- 



 Rhaid i berchennog neu un o berchnogion y cerbyd hacni y gwneir cais ar ei gyfer, 

lofnodi cais at y diben hwnnw.   

 Bydd y cais yn nodi  

o enw, cyfenw a chyfeiriad y person sy’n ymgeisio am drwydded o’r fath  

o enw, cyfenw a chyfeiriad unrhyw berson sy’n berchen neu’n rhan-berchen 

y cerbyd hacni  

o enw, cyfenw a chyfeiriad pob person sy'n ymwneud yn unigol neu mewn 

partneriaeth gydag unrhyw berson arall, â chadw, cyflogi neu osod y 

cerbyd hacni i'w hurio. 

4.2 Yn ogystal, yn unol ag a57 Deddf Llywodraeth Leol (Darpariaethau Amrywiol) 1976, 

mae gan y Cyngor bŵer i orfodi ymgeiswyr i gyflwyno gwybodaeth o'r fath fel y 

tybia'n rhesymol sy'n angenrheidiol i bennu a ddylid rhoddi'r drwydded. 

 

4.3 Yn unol â’r ffurflenni cais cyfredol i drwyddedu cerbyd a ddefnyddir gan y cyngor, 

mae gofyn i’r ymgeisydd ddarparu’r wybodaeth a’r dogfennau a ganlyn. 

 Rhif cofrestru’r cerbyd  

 Gwneuthuriad a math y cerbyd  

 Maint yr injan c.c. (fel y disgrifir yn nogfen cofrestru’r cerbyd)  

 Lliw'r cerbyd (fel y disgrifir yn nogfen cofrestru’r cerbyd)  

 Nifer y teithwyr  

 Man(nau) lle cedwir y cerbyd fel arfer pan nad yw’n cael ei ddefnyddio   

 Darparu copi o’r Ddogfen Cofrestru Cerbyd (cais cyntaf yn unig)  

 Darparu copi o Dystysgrif Prawf MoT os yw’r cerbyd dros 3 blwydd oed  

 Darparu copi o Dystysgrif Yswiriant y cerbyd yn cadarnhau defnydd ar 

gyfer 'Ceisio Hurio'  

 Darparu copi o Drwydded Radio’r Swyddfa Gartref (os yw’n berthnasol)  

 
4.4 Dylid ystyried ceisiadau sy’n bodloni gofynion a40 Deddf Cymalau Heddlu’r Dref 

1847 ac a57 Deddf Llywodraeth Leol (Darpariaethau Amrywiol) 1976 yn ’geisiadau 

ffurfiol’ a chanlyniad hynny yw y dylid rhoddi neu wrthod trwydded cerbyd hacni.   

 

4.5 Ni ellir gwneud penderfyniad ar geisiadau nad ydynt yn bodloni’r gofynion hyn ac felly 

fe’u hystyrir yn ‘geisiadau mewn egwyddor’. Canlyniad pob cais mewn egwyddor yw y 

rhoddir cyngor i’r ymgeisydd, ar sail ddiduedd, ar ganlyniad tebygol eu cais, cyn 

cyflwyno cais ffurfiol. 

 
 

5.0 ARGYMHELLIAD 

 

5.1 Bod y Pwyllgor yn penderfynu y pennir ‘ceisiadau ffurfiol’ am gerbydau hacni/hurio 

preifat pan nad yw’r cerbyd yn cydymffurfio â pholisi’r awdurdod, yn unol â 

Chyfansoddiad y Cyngor, dyddiedig Hydref 2014 h.y. fe'u penderfynir gan yr Is-

bwyllgor Trwyddedu Cyffredinol. Yna, yn unol â’r broses, bydd gan yr ymgeisydd 

hawl i apelio yn erbyn y penderfyniad.     
 

5.2 Bod y Pwyllgor yn penderfynu y darparir cyngor cyn gwneud cais gan yr Uned 

Drwyddedu, ar sail ddiduedd, ar ganlyniad tebygol eu cais, cyn cyflwyno cais ffurfiol, 

i’r holl ‘geisiadau mewn egwyddor’ a dderbynnir h.y. y rheini nad ydynt yn bodloni 

gofynion cais ffurfiol.  

 

 

 



5.3 O ystyried yr uchod a’r effaith bydd y newidiadau a ddaw i rym oherwydd y Deddf 

Dadreoli 2005 yn cael ar y gweithdrefnau trwyddedu Tacsis a Hurio Preifat, fod y 

Pwyllgor yn cytuno bod y polisiau a’r arferion gwaith yn sy’n ymwneud a Trwyddedu 

tacis a hurio preifat yn cael eu diweddaru a eu hadolygu.  Y polisiau sydd angen eu 

adolygu yw  

- Polisi Trwydded Cyfunol Gyrrwr Cerbyd Hacni/Hurio Preifat   

- Polisi Trwyddedu Gweithredwr Hurio Preifat 

- Polisi Trwyddedu Cerbydau Hacni/Hurio Preifat 

